Hoofstuk 8
8: 1-11. Die vrou wat op owerspel betrap is.

[7:53-8:1] Jesus se bedieningsprogram gedurende sy laaste dae was om bedags in
Jerusalem en omgewing sy mense te onderrig en dan snags buitekant die stad te oornag by
die Olyfberg (vgl Luk 21:37; 22:39) of te Betanié (vgl Mark 11:11). [2] Verder het Hy ook
gedurende dié tyd vroegoggend (letterlik teen dagbreek) die tempel besoek. Hy gaan sit
(soos die amptelike onderrighouding van die rabbis’s was) om die hele volk wat gekom het,
te leer. [3] Die invloedryke en gesaghebbende uitleggers van die Skrif, die skrifgeleerdes
(van wie die meeste lede van die party van die Fariseérs was) en die Fariseérs, as bewakers
van die wetsvoorskrifte, bring toe ‘n vrou wat op owerspel betrap is en stel haar in die
openbaar, in die middel van die kring mense, aan die kaak. [4] Hulle woorde dui op ‘n
voorbedagte, georganiseerde strik, want as sy op heter daad betrap is, wat het dan van die
man geword? Die aanklaers is seker van hulle saak op grond van die verdoemende
getuienis. [5] Hulle beroep hulle op wat Moses in die wet beveel het aangaande sulke
vrouens. Volgens Levitikus 20:10 en Deuternomium 22:22-24, moet die man én die vrou
doodgemaak word! Om spesifiek gestenig te word, is ook die aanklaers se eie interpretasie
van die wet. Daar is ook nie sprake van ‘n verhoor nie. Jesus moet reageer deur met sy
keuse of die wet van God 6f die wet van Rome teen te gaan. [6] Die skrifgeleerdes en
Fariseérs se motiewe is onsuiwer. Hulle soek ‘n wettige aanklag teen Jesus, maar Hy
ignoreer hulle. ‘n Moontlike verklaring vir Jesus se optrede is dat Hy soos ‘n Romeinse
regter eers die oordeel uitskryf (op die grond) om dit daarna gewigtig voor te lees. [7] Jesus
nooi toe die een van hulle wat ‘n skoon gewete het uit om eerste ‘n klip op haar te gooi.
Daarmee bedoel Hy dat, om s¢ iets te doen, die onberispelikheid van hulle eie lewens (vgl
Eksod 23:7) eers onder die soeklig moet kom. [8-9] Jesus skryf weer op die grond terwyl
die aanklaers een vir een begin wegloop. Die verantwoordelikes wat leiding geneem het, die
familiehoofde, loop eerste om te kenne te gee dat die saak teen Jesus gewonne is. Net
Jesus en die eensame vrou bly in die middel van die kring mense agter. [10-11] Volgens
Jesus se vraag en die vrou se antwoord, blyk dit dat die aanklaers se saak en integriteit aan
skerwe |&. Nie een van hulle het die oordeel voltrek nie. Let op die beklemtoning van “nie
een van hulle nie” en “niemand”. Jesus verooordeel haar nie, maar keur ook nie haar sonde
goed nie. Hy toon genade en stuur die sondaar weg met die opdrag om van nou af nie meer
sonde te doen nie.

8:12-20. Die Vader getuig ook oor Jesus.

Die huttefees is verby en die skare is huis toe. Jesus raak nou betrokke in ‘n reeks
twisgesprekke met die Fariseérs en ander Joodse leiers. Konflik bou dus op. [12] Hier tref
ons Jesus aan by die tempel, in die sogenaamde voorhof van die vroue waar dertien
offergawekiste gestaan het (vgl 20). Hy sé: Ek is die lig vir die wéreld. Dié stelling moet
verstaan word teen die agtergrond van die voorafgaande huttefees, wanneer kandelare aan
die begin van die fees in die voorhof van die vroue aangesteek is. Noudat die fees verby is
en dit weer donker geword het, is Jesus se uitspraak soveel merkwaardiger. Jesus as die lig
verlos die donker wéreld van sonde. Om met Jesus te identifiseer, Hom te volg, beteken ‘n
keuse teen die sonde (duisternis) en ‘n deelhé aan die verlossing wat lewe tot gevolg het.
[13] Die Fariseérs gaan by die inhoud en betekenis van Jesus se woorde verby en Ié die
vinger op die tegniese aspek van getuienis. Sy getuienis is wetlik nie geldig nie, omdat Hy
oor Homself getuig (vgl 1:7; 5:31). Volgens Joodse gebruik moet getuienis deur twee of drie



ander bevestig word (17 — vgl Deut 19:15). [14] Maar, sé Jesus, sy getuienis is geldig, op
grond van sy herkoms (waar Ek vandaan gekom het) en bestemming (waarheen Ek
teruggaan), naamlik sy Vader. Die Fariseérs kan nie Jesus se steun vir sy getuienis,
naamlik sy Vader, kontroleer nie omdat hulle nie vir Jesus ken nie. [15] Die Fariseérs
oordeel iemand onvolkome en slegs ten dele op grond van menslike, uiterlike norme. Jesus
oordeel niemand so nie omdat Hy gestuur is om die wéreld te red. [16] Maar hoe oordeel
Jesus dan? Hy doen dit billik en reg omdat dit nie alleen nie, maar saam met sy Vader
geskied: Jesus tree op as gestuurde. Sy oordeel is in oorleg met sy Vader in die hemel.
[17-18] Jesus se getuienis is geldig omdat daar twee is wat getuig: Hy self én sy Vader wat
Hom gestuur het. Dié getuienis is onverbeterlik op grond van die Goddelike kwaliteit
daarvan. Jesus sou ook die getuienis van Johannes die Doper kon noem, maar Hy wil dié
van sy Vader beklemtoon. [19] Die Fariseérs wou daarop weet: En waar is die vader van
Jjou? Hierop benadruk Jesus dit dat iemand slegs die Vader kan ken, indien hy die Seun
(Jesus) ken. Die Fariseérs se aanspraak dat hulle God ken, staan dus nie vas nie: om die
Seun te verwerp, is om die getuienis van die Vader nie te ken nie. [20] Bogenoemde
gesprek het in die tempel in die voorhof van die vroue plaasgevind, baie naby aan die saal
waar die Joodse Raad vergader het. Tog word Jesus nog nie gevange geneem nie, omdat
sy tyd nog nie gekom het nie.

8:21-30. Die Jode ken Jesus nie.

[21] Die intieme verhouding tussen die Seun en die Vader wat Hom gestuur het, word nou
verder uitgebou. Dit is vir die Jode lasterlik om te aanvaar dat Jesus van die Vader kom en
weer na die Vader teruggaan. Nou sé Jesus vir hulle dat Hy weggaan na sy Vader toe, maar
dat hulle sal agterbly as inwoners van die sterflike wéreld (vgl Eseg 3:18; 18:20). Hulle insig
sal te laat kom en dan sal hulle Hom tevergeefs soek, want hulle kan nie daar kom nie. Hulle
besef dat sy weggaan finaal is. [22] Wanneer Jesus sinspeel op sy dood, is dit nie deur
selfmoord soos hulle sou kon dink nie, maar deur hulle optrede (37,40). Jesus se tuiste is by
sy Vader en sy pad loop deur die dood. [23] Die Jode as mense is deel van hulle herkoms:
van hier onder, van hierdie sterflike wéreld en onderhewig aan sonde. Daarteenoor kom
Jesus van daar bo, van sy Vader af (Kol 3:1). Omdat die Jode deel is van die sondige wéreld
wat in die mag van die duiwel is (1Joh 5:19), is daar slegs een weg van verlossing, naamlik
om te glo dat Jesus die openbaring van God is (Ek is wat Ek is —vgl 6:20; 18:6; Eksod 3:14).
En die teendeel van geloof en lewe in Jesus is om te sterwe in die sonde en ongeloof. [25-
26] Vir die Jode is Jesus se stellings onverstaanbaar. Daarom vra hulle: Wie is jy? met die
implikasie: “...om sulke dinge te kan sé?“. In die lig van die Jode se volgehoue weiering om
Hom te erken as die Een wat deur die Vader gestuur is, wonder Jesus nou wat die sin daarvan
is om nog langer met hulle te redeneer. Jesus kan baie dinge oor die Jode sé en hulle selfs
veroordeel, maar Hy handel liewer gehoorsaam aan sy Vader, die enigste wat geloofwaardig
is. [27] Not s6 min as wat die Jode Jesus se hemelse herkoms verstaan, s6 min begryp hulle
dat ook sy boodskap van sy Vader af kom. [28] Eers wanneer die Seun van die mens (1;51
— vgl Dan 7:13) gekruisig is en opgestaan het (verhoog is), sal die Jode begryp dat Hy die
Openbaarder (Ek is wat Ek is) van God is, wat verkondig wat die Vader Hom geleer het.
[29] Tussen die Vader en die Seun bestaan ‘n innige verhouding. Die Vader laat nie sy
Gesant in die steek nie, omdat Jesus altyd gehoorsaam is aan die wil van sy Vader. [30] Baie
mense (omstanders) het as gevolg van dié gesprek ‘n keuse vir Jesus gedoen.



8:31-47. God is nie hulle Vader nie.

Aan die Jode (in hierdie geval inwoners van Jerusalem en Judea) wat deur ‘n openlike
erkentenis sy woorde aanvaar (glo), verduidelik Jesus verder die inhoud van ware
dissipelskap. Die toets Ié in volgehoue getrouheid aan sy hele onderrig. Om waarlik dissipel
van Jesus te wees, beteken om in sy leer rus te gevind het. [32] ‘n Dissipel sal die waarheid
(beliggaam in en verbind met die Persoon en woorde van Jesus Christus) ken. Dis ‘n
verlossende waarheid wat die volgeling (dissipel) vry maak van sonde. [33] Die Jode verstaan
nie hoe hulle vry moet word nie aangesien hulle as die trotse afstammelinge van Abraham die
aardsvader nog nooit iemand se slawe was in die sin van geestelike verknegting nie, al word
hulle nou uiterlik oorheers deur die Romeinse heersers. [34-36] Daarop sé Jesus met nadruk
vir die Jode dat elkeen wat daarin volhard om sonde te doen, verkneg is aan sonde. ‘n Sterker
mag moet hom losbreek uit dié slaafskap. “Slaaf’ in 35 beteken nie dieselfde as slaaf van die
sonde in 34 nie. ‘n Slaaf se posisie in ‘n huishouding was tydelik, sonder regte en sekuriteit,
omdat hy te eniger tyd verkoop kon word. ‘n Seun behoort egter aan die huis en het regte wat
nie kan verander nie. Maar Johannes wil nie oor ‘n seun verder skryf nie, maar oor die Seun.
Dié Seun is wat Hy is en gebruik sy reg om iemand werklik vry te maak (vgl 1Kron 17:13).
[37] Al is die Jode uit die nageslag van Abraham is die gees wat in hulle is, nie dié van
Abraham nie, omdat hulle Jesus wil doodmaak. Dit is omdat hulle nie ‘n plek gee aan die
inhoud van Jesus se leer in hulle lewens nie. [38] Jesus kontrasteer nou sy woorde wat hulle
oorsprong by sy Vader in die hemel het, met die Jode se dade wat gebou is op tradisies wat
teruggaan tot hulle aardse vader. Jesus noem nie hulle vader by die naam nie, maar uit 44
blyk dat dit “die duiwel” is. [39-41] Die Jode wil Jesus goed laat verstaan dat hulle vader
Abraham is en nie iemand anders nie. Jesus wil hulle laat verstaan dat dade tel en nie
indrukwekkende afstamming nie (vgl Luk 3:8; Rom 9:6). Teenoor Abraham se dade van
geloof staan hulle voorneme om Hom dood te maak. Die Jode gee voor dat hulle kinders van
God is en nou wil hulle nie eens die waarheid aanvaar wat deur Jesus van God af na hulle toe
kom nie. Abraham het immers die waarheid van God aanvaar (Gen 15:6). Meer nog, net
soos in 38, tipeer Jesus die Jode se optrede as komende van hulle vader maar noem nie die
vader se naam nie. Dis in elk geval nie Abraham nie, want hulle optrede klop nie met syne
nie. Dit kan net op die duiwel dui (44). Jesus wil vir die Jode sé dat ‘n seun soos sy pa optree,
maar dat hulle volgens hulle optrede nie egte kinders van Abraham is nie. Hulle dade verraai
hulle as “kinders van die duiwel’. Die Jode maak egter daarop aanspraak dat hulle net die
een Vader het, naamlik God en dat hulle godsdienstig suiwer van afstamming is, hulle is nie
uit owerspel gebore nie. [42] Jesus toets die aanspraak van die Jode dat hulle een Vader,
naamlik God, het aan hulle liefde vir sy Seun. God, die Vader, het Hom gestuur. [43] Die
Jode is sO vasgevang in hulle geestelike en aardse vooroordele dat hulle Jesus se boodskap
nie kan verstaan nie. [44] Hieruit blyk dat die duiwel hulle vader is. Hulle doen sy wil. Hulle
voorneme om Jesus dood te maak, kom van hulle vader, die duiwel, wat ‘n moordenaar is.
(vgl Gen 4:8; Rom 5:12; 1Joh 3:12). Die duiwel is ook ‘n leuenaar wat teen die waarheid,
geassosieer met God, stelling inneem van die begin af (vgl Gen 3:4-5). [45] Daarenteen praat
Jesus die waarheid soos Hy dit van sy Vader ontvang het en omdat Hy self ook die
beliggaming van die waarheid is, maar die Jode aanvaar Hom nie. [46] As Jesus geen sonde
het nie (wat so is — vgl Jes 53:9; Heb 4:15) praat Hy inderdaad die waarheid, en as Hy die
waarheid praat, moet die Jode glo! [47] Op grond van hulle afstamming as kinders van die
duiwel, is die Jode doof vir Jesus se boodskap. Daaruit blyk dat hulle nie kinders van God is
nie.



8:48-59. Jesus was voor Abraham al daar.

Die Jode het daarop aanspraak gemaak dat hulle die ware en enigste kinders van Abraham
is. Die Samaritane het dit altyd kragtig betwis. Omdat Jesus ook nou die egtheid van hulle
kindskap in twyfel trek, word Hy ook as ‘n Samaritaan uitgeskel. Verder sé hulle dat Jesus in
diens is van Satan (duiwel is die vertaling van die Griekse woord vir Satan — vgl 52; 7:20;
10:20). [49] Jesus ignoreer die aanklag en ontken dat Hy deur bemiddeling van die duiwel
optree. Hy stel daarteenoor dat Hy in diens van sy Vader se eer is. [50-51] As iemand
gehoorsaam is aan wat Jesus leer, ontvang hy die ewige lewe en sal hy in alle ewigheid nooit
sterwe nie. [52-53] Die Jode meen dat hulle stelling dat Jesus van die duiwel besete is nou
korrek bewys is. Abraham, die stamvader, het immers gesterwe, en die profete as geestelike
leiers van die volk 66k. Hoe kan iemand op grond van Jesus se woorde vir altyd lewe? Jesus
is tog mos nie groter as Abraham of die profete nie. Hier is nog ‘n voorbeeld van ‘n tipiese
misverstand oor Jesus se woorde. Net die teenoorgestelde is waar! Jesus is groter! Volgens
die Jode maak Jesus nou aanspraak op bomenslike krag. [54] Jesus se heerlikheid is nie
mensewerk of sy eie poging nie maar die werk van sy Vader. Deur sy kruisdood heen
verheerlik die Vader ook die Seun (vgl 13:31). Jesus noem God my Vader en die Jode noem
Hom ons God. [55] En tog ken die Jode nie vir God nie. Jesus ken Hom nie net nie, maar is
ook gehoorsaam aan sy woorde. [56-57] Abraham was verheug oor die geboorte van Isak
as die begin van die vervulling van God se beloftes aan hom. En die nageslag van Abraham,
die Jode, het ook die menswording van Jesus as vervulling gesien. Die ware Abrahamsvolk
is bly daaroor. ‘n Oordrywing van Jesus se ouderdom dien om die onbegryplikheid vir die
Jode van Jesus se aanspraak dat Abraham die dag van Jesus se koms sou sien, te
beklemtoon. Self al sou Jesus al vyftig jaar oud wees, sou Hy Abraham tog nie kon gesien
het nie. [58] En dan volg die klimaks van hierdie hoofstuk: Jesus erken sy Godheid. Hy sé
dat Hy reeds bestaan het (was Ek al wat Ek is — vgl 24), voordat Abraham gebore is. [59] Die
Jode, emosioneel opgesweep soos hulle reeds was, het dit as laster geinterpreteer. Daarom
gryp hulle na klippe wat daar oral rondlé, om Jesus te stenig, ooreenkomstig Levitikus 24:16.
Maar sy Vader bewaar Hom omdat sy tyd nog nie gekom het nie. Jesus gaan toe van die
tempel af weg.



